ბატონო დავით,
ჩვენი ქვეყნის განვითარების მიმდინარე ეტაპზე  საქართველოს მთავრობის მიერ დადგენილი სტრატეგიის შესაბამისად,  რომელიც გულისხმობს საჯარო სექტორში ადმინისტრაციული ხარჯების (ფინანსური და ადამიანური) ეფექტიანობის გაზრდას სისტემის  ოპტიმიზაციის გზით, ასევე იმის გათვალისწინებით, რომ ძალზედ მნიშვნელოვანია ოპტიმიზაციის პროცესში არავითარი ზიანი არ მიადგეს სახელმწიფო მმართველობის სტრატეგიულ სფეროებს, ჩვენი კომპეტენციის ფარგლებში,  წარმოგიდგენთ სამინისტროს ცენტრალური აპარატის  საგანგებო სიტუაციების კოორდინაციისა და რეჟიმის დეპარტამენტის (შემდგომში დეპარტამენტი) და სსიპ სასწრაფო სამედიცინო დახმარების ცენტრის (შემდგომში სსდ ცენტრი) რეორგანიზაცია/შერწყმის წინადადებას, რომელიც ითვალისწინებს ამ ორი ერთეულის შერწყმას და მის საფუძველზე სსიპ  „საგანგებო  სიტუაციების  კოორდინაციისა და გადაუდებელი დახმარების  ცენტრის“ ჩამოყალიბებას.
აღნიშნულ ინიციატივას უპირველეს ყოვლისა საფუძვლად უდევს ამ ორი ერთეულის ფუნქციური ანალიზი, რომლის შედეგადაც ირკვევა, რომ მათი ფუნქცია/მოვალეობები უმეტესწილად არის იდენტური და/ან ურთიერთმომცველი (იხ. დანართი №1). რეორგანიზაციის შედეგად  ჩამოყალიბებული სსიპ-ში მოხდება აღნიშნულ ფუნქციათა კონსოლიდირება, რაც  გამორიცხავს ფუნქციათა დუბლირებებს, ხელს შეუწყობს გადაწყვეტილებების მიღების ოპერატიულობას და სისტემის ხარჯთეფექტურობის ზრდას. წარმოდგენილი ინიციატივის ფარგლებში:
ა) მოხდება ადმინისტრაციული ხარჯების შემცირება, დეპარტამენტის ნაწილში 32%-ით შემცირდება ადმინისტრაციული ხარჯი   შრომის ანაზღაურების მიმართულებით (იხ. დანართი №2).
ბ) საგანგებო სიტუაციებისა და სპეციალური ოპერაციების დროს გამარტივდება კოორდინაციის პროცესი  მაკოორდინირებელსა (დეპარტამენტი) და განმახორციელებელს (სსდ ცენტრი) შორის, რაც უფრო ეფექტურს გახდის ურთიერთთანამშრომლობას რეაგირების დროს და გამოიწვევს შესაძლებლობების გაძლიერებას.
გ) რეორგანიზაციის შედეგად დეპარტამენტის კოორდინაციის ქვეშ არსებული პროგრამის დაფინანსების ფორმა    (არამატერიალური ვაუჩერი) შეიცვლება და მიიღებს სსდ ცენტრის დაფინანსების სახეს, შესაბამისად ერთობლივად მომსახურების განხორციელების პროცესში  დაზოგილი  თანხა  მოხმარდება  მატერიალურ-ტექნიკური ბაზის განახლებას.
დ) დეპარტამენტის და სსდ ცენტრის სადისპეტჩეროების გაერთიანება ხელს შეუწყობს არსებული კომუნიკაციიის გაუმჯობესებას, რაც თავის მხრივ გავლენას იქონიებს კრიტიკული პაციენტების გადაუდებელი შემთხვევების დროს  გართულებებისა და ლეტალური გამოსავლის კიდევ მეტად შემცირებაზე, დროული, შეუფერხებელი გადაუდებელი სამედიცინო დახმარებით უზრუნველყოფის გზით, შესაბამის სპეციალიზირებულ სამედიცინო დაწესებულებაში.
ე) დეპარტამენტის კოორდინაციის ქვეშ არსებული ჯანმრთელობის დაცვის სახელმწიფო პროგრამის ორი კომპონენტის („საქართველოს საკანონმდებლო, აღმასრულებელი და სასამართლო ხელისუფლების უმაღლეს თანამდებობის პირთა და საქართველოში ოფიციალური ვიზიტით მყოფ საზღვარგარეთის ქვეყნების ხელმძღვანელთა გადაუდებელი სამედიცინო დახმარება“ და   „საგანგებო სიტუაციებისა და სპეციალური ოპერაციების დროს შესაბამისი ტექნიკით აღჭურვილი სამედიცინო ბრიგადის თანხლება  და  გადაუდებელი  სამედიცინო  დახმარების  უზრუნველყოფა“) განმახორციელებელია სსდ ცენტრი. რეორგანიზაციის შედეგად მაკოორდინირებლისა და განმახორციელებლის ფუნქციას შეითავსებს ახალი სტრუქტურული ერთეული.
ვ) მოქმედი დებულების შესაბამისად, დეპარტამენტის ერთ-ერთი კომპეტენციაა სარეჟიმო-საიდუმლო ორგანოსათვის დაკისრებული ფუნქციების, უფლებებისა და მოვალეობების განხორციელება. ამ კომპეტენციის მაღალი (სახელმწიფო უსაფრთხოება) მნიშვნელობიდან გამომდინარე ვფიქრობთ, მიზანშეწონილია აღნიშნული ფუნქცია დარჩეს სამინისტროში და მისი შესრულება განესაზღვროს სამინისტროს აპარატს (დეპარტამენტს). 
ზ) აგრეთვე, მიზანშეწონილად მიგვაჩნია სამინისტროს ბალანსზე რიცხული მატერიალური ფასეულობების სასწყობე მეურნეობა (სოფ. ხუცუბნის საწყობი, სოფ. მუხრანის N2 საწყობი) იმყოფებოდეს სამინისტროს ადმინისტრაციული დეპარტამენტის მმართველობის ქვეშ, ხოლო რეორგანიზებული სსიპ-ს განესაზღვროს ვალდებულებად სხვადასხვა სახის კატასტროფის დროს დამდგარი საგანგებო სიტუაციებისას დაზარალებული მოსახლეობის სამედიცინო უზრუნველყოფისათვის საჭირო სამედიცინო რეზერვის დაგეგმვა და გაცემის ორგანიზება.  ქვეყნისათვის გადმოცემული ჰუმანიტარული ტვირთების მიმღებად განისაზღვროს სამინისტრო, ხოლო  საგანგებო სიტუაციების დროს სამედიცინო ჰუმანიტარული ტვირთების განაწილების კოორდინაცია დაევალოს სსიპ  „საგანგებო  სიტუაციების  კოორდინაციისა და გადაუდებელი დახმარების  ცენტრს “.
თ) რაც შეეხება პასპორტიზაციასთან დაკავშირებით დეპარტამენტის ფუნქცია-მოვალეობებს, მას შეითავსებს ახლად რეორგანიზებული სსიპ „საგანგებო  სიტუაციების  კოორდინაციისა და გადაუდებელი დახმარების  ცენტრი “.
[bookmark: _GoBack]ბატონო მინისტრო, თქვენი თანხმობის შემთხვევაში, ყოველივე ზემოაღნიშნულის გათვალისწინებით - საქართველოს შრომის, ჯანმრთელობისა და სოციალური დაცვის სამინისტროს საგანგებო სიტუაციების კოორდინაციისა და რეჟიმის დეპარტამენტისა და სსიპ სასწრაფო სამედიცინო დახმარების ცენტრის რეორგანიზაციის პროცესი, სსიპ  საგანგებო  სიტუაციების  კოორდინაციისა და გადაუდებელი დახმარების  ცენტრად ჩამოყალიბების მიზნით გთხოვთ, დაავალოთ სამინისტროს შესაბამის სამსახურებს (იურიდიული დეპარტამენტი; ადმინისტრაციული დეპარტამენტი; ეკონომიკური დეპარტამენტი; ჯანმრთელობის დაცვის დეპარტამენტი, სსიპ „სასწრაფო სამედიცინო დახმარების ცენტრი“) შესაბამისი პროცედურების განხორციელება.
ამავდროულად, პირველ ეტაპზე, მიზანშეწონილად მივიჩნევთ სსიპ „სასწრაფო სამედიცინო დახმარების ცენტრის“ რეორგანიზაციის შესახებ  საქართველოს მთავრობისათვის წინადადების წარგდენას, რომლის ფარგლებშიც მიღებული გადაწყვეტილების შესაბამისად, არაუგვიანეს ორი თვისა, განხორციელდება თანმდევი (მათ შორის ცვლილებები სამართლებრივ ბაზაში) პროცედურები.  

გთხოვთ თქვენს გადაწყვეტილებას.

პატივისცემით,


